
FÓTBÓLTUR

Jóannes Hansen

Í dag er 10. februar. Fyrsta um­
far í landskappingini í fótbólti 
verður sunnudagin 8. mars. 
Í ár er februar 29 dagar, og 
harvið eru tað 27 dagar, inn­
til bólturin fer á rull í lands­
kappingini og 19 dagar, inntil 
stórsteypadysturin millum 
meistararnar í KÍ og steypa­
vinnararnar í HB verður.

Leygardagin verður finalu­
umfarið í VFF kappingini í 
Gundadali, og annað viku­
skiftið verður kappast í Klaks­
vík. Lutakastið hevur verið, 
og tað er greitt, at NSÍ – B36 
verður leygardagin 22. februar 
klokkan 13.30 og KÍ – Víkingur 
leygardagin 22. februar klokkan 
16.00. Trý tey fremstu liðini 
undanfarna ár plaga at taka 
lut saman við KÍ. HB endaði 
í fjør á fjórða plássi, men 
steypavinnararnir ætla sær 
til Suðuroyar á venjingarlegu 
vikuskiftið 21. til 23. februar. Tí 
verður Víkingur mótstøðuliðið 
hjá KÍ.

KÍ og Víkingur hava longu 
dystast fleiri ferðir í ár, og 
undan kappingarbyrjan hittast 
grannarnir bæði í VFF og í 
kappingini í Klaksvík.

Finaluumfarið í Klaskvík 
verður sunnudagin 23. februar. 

Gundadalur eigur gullið
Síðsta umfar í VFF kappingini 
var leygardagin. At tað hevur 
riggað so væl at fáa øll fimm 
umførini avgreidd í januar og 
fram til annað vikuskiftið í 
februar boðar frá góðum lík­
indum og umstøðum at spæla 
fótbólt so tíðliga á árinum.

Leygardagin vann HB 5-0 í 
Gundadali ímóti Skála. Sigurin 
ber við sær, at HB leygardagin 
verður annað liðið í finaluni 
í VFF kappingini. Tað er ikki 
greitt enn, hvat hitt liðið verður, 
men alt bendir á, at finalan 
verður millum grannafeløgini í 
Gundadali. HB hevur 11 stig. 

B36 vann leygardagin 
6-0 á Argjum. Um B36, sum 
hevur 9 stig, mikukvøldið 

vinnur útsetta dystin 
á Svangaskarði 
ímóti B68, so verður 
finalan millum 
B36 og HB. B68 
tapti leygardagin 
2-1 á heimavølli 
ímóti EB/Streymi. 
Higartil hevur B68 
tapt allar fýra dyst­
irnar við samlaða 
málmuninum 2-16.

Víkingur og ÍF 
spældu leygardagin í 
skiftandi líkindum 1-1 í 
Sarpugerði. Í løtuni er Vík­
ingur á finaluplássi við 11 stig­
um, ið er sama stigatal HB. Men 
málmunurin hjá HB er 21 – 6, 
meðan hann hjá Víkingi er 16 
– 10. B36 sigur á Toftum miku­
kvøldið fer at bera B36 fram 
á 12 stig, og so verður finalan 
millum B36 og HB, meðan 
Víkingur fer at spæla ímóti KÍ.

Leygardagin vann KÍ 2-0 
á heimavølli ímóti NSÍ. Bæði 
málini vórðu skorað í seinna 
hálvleiki. KÍ hevur 10 stig, 
og NSÍ hevur 8 stig. NSÍ fer 
leygardagin at spæla ímóti ÍF 
um fimta plássið. ÍF hevur 7 
stig.

Skála og EB/Streymur, sum 
bæði endaðu vit 6 stigum, fara 
at spæla um sjeynda plássið, og 
AB og B68, ið einki stig vunnu 
í VFF kappingini, fara at spæla 
um at sleppa undan aftasta 
plássi.

Sakna lyklaspælarar
Í onkrum førum hevur lítið og 
summum førum einki verið at 
sæð til teir í VFF kappingini, 
sum hava verið roknaðir at 
teljast millum lyklaspælarar í 
feløgunum.

Hjá KÍ vóru hvørki liðfor­
maðurin Jákup B. Andreasen 
ella ársins spælari í fjør Jóan­
nes Bjartalíð á vøllinum leygar­
dagin í 2-0 sigrinum ímóti NSÍ 
ella mikukvøldið, tá ið KÍ á 
heimavølli vann 3-0 ímóti ÍF.

Jóannes er viðgjørdur fyri 
skaðan í skøvninginum, sum 
hevur darvað í tað mesta av 
einum ári. Teir í Klaksvík 

kvíddu fyri, at ársins 
spælari í fjør ikki fór at 
vera við nógvu tey fyrstu um­
førini í landskappingini, men 
nú verður roknað við, at hann 
verður tøkur heilt tíðliga og 
kanska longu í fyrsta umfari, 
tá ið KÍ fær vitjan av B36.

Jákup B. Andreasen var 
darvaður av sjúku í síðstu viku, 
og lítil ivi man vera í, at hann 
verður at síggja í Gundadali 
leygardagin.

Ólavur Niclasen hevur ikki 
verið við seinastu ferðirnar, tí 
hann hevur brotið albogan.

Málverjin er fullbirgur
Eingin ivi er um, at Símun 
Rógvi Hansen er ætlaður at 
vera fyrsta valið millum B36 
stólparnar. Hann var heilt 

nógv darvaður av skaða í fjør, 
tá ið hann bara var við í fimm 
landskappingardystum – eitt 
nú trimum teimum síðstu.

Símun Rógvi hevur ikki 
verið so nógv ið í VFF kapp­
ingini. Leygardagin var hann 
málverji, tá ið B36 vann 6-0 á 
Argjum, hann venur nú við 
fullari ferð.

Undanfarin ár hevur skaða­
listin hjá B36 verið heilt langur. 
Serliga fyrra partin av árinum. 
Nú er tað ikki heilt so galið, 
hóast fleiri eru á listanum: 
Brian Jakobsen og Ragnar 
Samuelsen hava trupul­
leikar í lærkrikanum, Andrass 
Johansen er framvegis darv­
aður av knæskaðanum, sum 

hevur plágað síðani í 
fjør, og Erlendur Magnusson er 
á gáttini til at venja saman við 
liðfeløgunum, eftir at hann fyri 
einum ári síðani sleit kross­
bandið.

Michal Przybylski hevur 
ikki spælt seinastu ferðirnar, tí 
hann hevur ligið sjúkur.

Hava spart liðformannin
Tað verður sagt, at Víkingur 
ikki hevur so breiðan hóp sum 
hini toppliðini. Tá verður ikki 
roknað við, at ungu spælararnir 
fara at eiga so stóran leiklut. Í 

Leygardagin verður góð ábending at síggja 
í Gundadali um, hvussu liðini eru fyri, tá ið 
finaluumfarið í VFF kappingini verður

